Коми Республикаса Юралысь тшӧктіс чорыдджыка видзӧдны сьӧм видзӧм бӧрся, мый веськӧдӧма гражданаӧс аварийнӧй оланінысь выльлаӧ овмӧдӧм вылӧ

Дінмуса юрнуӧдысь вӧзйис выльлаӧ овмӧдчысьяслы керкаяс стрӧитӧм вылӧ муниципальнӧй контрактъяс кырымалігӧн пыртны быть условиеяс лыддьӧгӧ корӧм сы йылысь, медым муниципалитетлӧн финансӧвӧй органын восьтісны торъя тшӧт, кытчӧ кутас вуджны сьӧмкудйысь сьӧмыс. Татшӧм ногӧн сьӧм видзӧм бӧрся кутасны видзӧдны тайӧ финансӧвӧй органъясыс.
Вячеслав Гайзерлӧн донъялӧм серти, тайӧ отсалас видзӧдны торъя могысь бокӧ видзӧм сьӧм бӧрся, мый сетӧма аварийнӧй оланінысь гражданаӧс выльлаӧ овмӧдан уджтас серти да веськӧдӧма компания-пӧдрадчикъяслы. Ӧні, кӧть стрӧитчан компанияыслӧн тшӧтыс и восьтӧма коммерческӧй банкъясын, видзӧдны, кытчӧ видзсьӧ сьӧмыс, он вермы.

«Збыль вӧчӧм уджъясысь мынтысьӧм серти некутшӧм мытшӧд абу, тані контрольыс эм. Сёрнитны кӧ авансӧвӧй мынтысьӧмъяс серти, видзӧдны, кытчӧ мунӧны компания-исполнительясӧн корӧм сьӧмыс — пока сьӧкыд. Медым системасӧ вӧчны восьсаджыкӧн да гӧгӧрвоанаджыкӧн, вӧзъям тайӧ сьӧмсӧ вуджӧдавны финансӧвӧй органъяс контроль улын да торъя мог вылӧ видзӧмсӧ эскӧдӧм бӧрын. Гражданаӧс аварийнӧй оланінысь выльлаӧ овмӧдӧм серти могсӧ индӧма Россия Федерацияса Президент Владимир Путинлӧн Майскӧй индӧдъяс пиысь ӧтиын. И ставсьыс, мый йитчӧма сійӧс збыльмӧдӧмкӧд, кыдзи оланін стрӧитӧмысь, оланін качествоысь, сідзи и сьӧм торъя мог вылӧ видзӧмысь, ми кутам юасьны став удж вӧчысьяслысь», - пасйис Коми Республикаса Юралысь Вячеслав Гайзер.

